Dª ROSA-ANA PRADA QUEIPO SECRETARIA DO CONCELLO DE AMES NA PROVINCIA DA CORUÑA

CERTIFICO: QUE O PLENO DESTE CONCELLO LEVOU A CABO SESIÓN ORDINARIA O DÍA 26 DE FEBREIRO DE 2009. DESA REUNIÓN REDACTOUSE A CORRESPONDENTE ACTA QUE É DO TEOR LITERAL SEGUINTE.

ACTA DA SESIÓN ORDINARIA LEVADA A CABO POLO PLENO DO CONCELLO O DÍA 26 DE FEBREIRO DE 2009.-

No Salón de Sesións da Casa do Concello de Ames, ás vinte horas e trinta minutos do día vinte e seis de febreiro de dous mil nove, reúnese o Pleno do Concello en sesión ordinaria de primeira convocatoria, baixo a presidencia do Sr. alcalde don Carlos Antonio Fernández Castro, e coa asistencia das/os señoras concelleiras/os seguintes:

	Grupo municipal socialista
	Grupo municipal Popular
	Grupo municipal do BNG

	Patricia Conde Lois

Mª Isabel González Cancela

Santos Lorenzo Lorenzo

Gustavo E. Nieto Santiago

Isabel Pereiro Vila

Úrsula Seijas Seoane

José Varela Abeledo
Francisco Villaverde Marcos

	Santiago V. Amor Barreiro

Mª Dolores Fernández Álvarez

Ramón García Argibay

Emilio Martínez Carballeira

Bernardo Moar Miguez

José Pérez Bello

Alfonso Rey López


	Olaia Alvite del Río 

Xosé M. Fernández López 

David Santomil Mosquera

Vítor Vicente Díaz

Mercedes Vidal Baamonde 




Asiste o señor interventor do Concello, don José Antonio Rueda de Valenzuela.

Actúa como secretaria a titular da Corporación, Rosa-Ana Prada Queipo.

O señor alcalde don Carlos Antonio Fernández Castro saúda a todos os presentes e da comezo a sesión ordinaria do Pleno municipal correspondente ó día 26 de febreiro de 2009. 

A) PARA DAR CONTA:

Punto primeiro.- Dar conta dos decretos ditados pola Alcaldía dende a última sesión plenaria ordinaria. 

O señor alcalde, don Carlos Antonio Fernández Castro, informa á Corporación que os decretos ditados pola Alcaldía dende a última sesión plenaria ordinaria estiveron a disposición de todas/os as/os concelleiras/os na Secretaría Xeral, engadindo que o acceso aos decretos é libre para todas/os as/os concelleiras/os en calquera momento na Secretaría Xeral do Concello, e que con ocasión da convocatoria dos plenos ordinarios o que teñen a súa disposición é o libro oficial, en papel timbrado e numerado, ademais dos duplicados existentes nos distintos departamentos do Concello.
Continúa dicindo o señor alcalde que dende o último pleno ordinario ditáronse100 decretos, o que supón un incremento importante,  superando xa o número de decretos a esta mesma data do ano pasado.
B) PARA DELIBERACIÓN E ACORDO:

Punto Segundo.-  Aprobación, se procede, de actas anteriores. 
Toma a palabra o señor alcalde don Carlos Antonio Fernández Castro para dicir: “A señora secretaria do concello  somete a aprobación da corporación catro actas que son as seguintes por orde cronolóxica: en primeiro lugar a correspondente á sesión ordinaria do día 29 de xaneiro de 2009, en segundo lugar a correspondente á sesión extraordinaria do 31 de xaneiro de 2009 de distribución das mesas electorais, xa repartida no seu momento, en terceiro lugar unha segunda acta dese mesmo día, de sesión extraordinaria e urxente celebrada ás dez horas e corenta e cinco minutos, e en cuarto e derradeiro lugar a acta da sesión tamén extraordinaria e urxente celebrada o 4 de febreiro de 2009.
Respecto da acta correspondente ao pleno ordinario de día 29 de xaneiro de 2009 ¿hai algunha intervención ao respecto?” 
Intervén o voceiro do grupo municipal popular don Santiago Amor Barreiro para dicir: “ Unicamente facer unha corrección  na páxina 24, xa que está trabucado o meu segundo apelido e onde pon Vázquez debe poñer Barreiro”.
Toma a palabra o señor alcalde don Carlos Antonio Fernández Castro para dicir: “ Se non hai mais intervencións respecto desta acta sometémola a votación coa corrección feita polo señor Amor”.
Por unanimidade da corporación queda aprobada a acta correspondente á sesión ordinaria do día 29 de xaneiro de 2009, coa corrección indicada polo voceiro do grupo municipal popular don Santiago Amor Barreiro. 

Toma a palabra o señor alcalde don Carlos Antonio Fernández Castro para dicir: “ Pasamos, se non hai intervencións ao respecto,  a votar a aprobación da primeira das actas das sesións celebradas o día 31 de xaneiro, a correspondente á distribución das mesas electorais.
Por unanimidade da corporación queda aprobada a acta correspondente á sesión extraordinaria do 31 de xaneiro de 2009.
Continúa o señor alcalde: “Sometemos a votación a segunda acta da sesión celebrada ese mesmo día ás dez horas e corenta e cinco minutos”. 
Por unanimidade da corporación queda aprobada a acta correspondente á sesión extraordinaria e urxente do día 31 de xaneiro de 2009 celebrada ás dez horas e corenta e cinco minutos.

Continúa o señor alcalde: “Por último, sometemos a votación a acta correspondente ao día 4 de febreiro”.
Por unanimidade da corporación queda aprobada a acta correspondente á sesión extraordinaria e urxente do día 4 de febreiro de 2009. 

Punto Terceiro.- Cambio de uso, de social a deportivo, de parcela para a execución de proxecto de campo de fútbol na localidade do Milladoiro.
Toma a palabra o señor alcalde don Carlos Antonio Fernández Castro para dicir: “ Para expoñer o contido deste punto ten a palabra o concelleiro de Deportes don Francisco Villaverde”
Intervén o concelleiro de Cultura e Deportes don Francisco Villaverde Marcos para dicir: “Boas noites a todas e a todos. Este asunto ten unha grande importancia, tentamos solucionar unha situación de enorme necesidade no núcleo poboacional mais grande do concello, que carece dunha instalación deportiva axeitada. Os veciños se comparan con outros puntos do termo municipal e consideran que están desatendidos. 
Así, aproveitando un terreo que tiña xa aproveitamento deportivo e  para completar a superficie necesaria para facer o campo de fútbol é preciso coller unha parte do terreo anexo, que ten  aproveitamento de uso social. Este asunto é urxente para tratar de dar solución aos veciños desa zona e, ao tempo, porque sabemos que a Sociedade Deportiva Milladoiro está usando instalacións que non son propias e que teñen bastantes problemas cos propietarios e usuarios desas outras instalacións. Agora mesmo teñen varios equipos xogando en instalacións do concello de Santiago.
Se hoxe aprobamos este punto, esta obra, que financia a Deputación Provincial e  xa está aprobada por este organismo, se poderá adxudicar en breve tempo”.
Toma a palabra o señor alcalde don Carlos Antonio Fernández Castro para dicir: “ Moitas grazas pola súa presentación. Abrimos unha quenda de intervencións para os grupos municipais. Ten a palabra o señor Fernández López”.
Intervén o voceiro do grupo municipal do BNG don Xosé Manuel Fernández López para dicir: “ A necesidade dun campo de fútbol no Milladoiro é evidente e ven de vello, como ocorre con outras instalacións deportivas. Trátase dunha reivindicación histórica pola cantidade de poboación infantil e xuvenil, aínda que o resto da poboación tamén ten dereito a ter instalacións adecuadas para estes usos. Ademais dun campo de fútbol tamén son necesarios un pavillón polideportivo, unha piscina cuberta,  etc.
Cando no ano 2003 accedemos por primeira vez ao goberno municipal, xa nos primeiros meses me atopei , como concelleiro de deportes, coa situación de que o equipo S.D. Milladoiro usaba o campo do equipo S.D.  Biduído (o campo das Penedas) e tiña problemas para continuar usándoo, porque nese momento o equipo Biduído xa non quería que o fixera. Tíñamos outro problema mais grave aínda, que non había parcelas de equipamento adecuadas que quedaran reservadas no Plan Xeral para un campo de fútbol, e nese momento da temporada 2003-2004,  eu tiven que chegar ao acordo co S.D. Biduído de conveniar a cesión dese campo por un período de sete anos para que o S.D. Milladoiro puidera utilizalo varios días á semana, convenio que incluía a cesión do campo tres días semanais ademais dos domingos necesarios, e o concello a cambio tiña que executar unha serie de obras de mellora no campo das Penedas. En concreto fixéronse unhas casetas novas, construíuse un campo de fútbol 7 ao lado, por certo un pouco abandonado nos derradeiros meses, dotouse de nova iluminación e arranxáronse as casetas vellas para que unhas as utilizase o equipo Milladoiro e outras o equipo Biduído. Solucionado este problema, que era urxentísimo porque se corría o risco de que empezase a temporada 2003-2004 e non houbese campo de fútbol para o equipo do Milladoiro, xa podiamos afrontar o seguinte problema, que era ter un campo definitivo, de herba artificial a ser posible. 
Comezamos a xestionar que opcións tiñamos,  e unha das primeiras que manexamos foi esta da que hoxe falamos,  encargóuselle un avance a un enxeñeiro, curiosamente o mesmo que asina este informe e que agora chega a unhas conclusións bastante diferentes, porque daquela insistía na práctica imposibilidade de facer o campo alí, entre outras cousas porque había que facer un desmonte en rocha viva que non se podía facer con barrenos, e estimaba daquela só o custe do desmonte en mais de 400.000 euros, e despois a construción do campo de fútbol subía a uns 800.000 euros, prezo inasumible, e ademais cun campo de fútbol nunhas condicións precarias, sen gradas, con vestiarios de difícil encaixe, etc.  
Outra opción que se manexou foi facer un proceso de sectorización no solo rústico de Galdrachán, baixando para Biduído á esquerda, recollido no documento “O Milladoiro que imos ver”, fíxose un avance do documento de sectorización e tratábase de que houbera unha cesión anticipada das parcelas nas que ía ir o campo de fútbol, de feito chegamos mais ou menos ao cincuenta por cento. 
Simultaneamente sempre había unha idea pendente, a alternativa de utilización do campo de fútbol de Ventín co engadido do anexo do fútbol 7 e as parcelas de concentración que están ao lado, unha xa de titularidade municipal e a outra masa común, pero había que contar con que o clube de fútbol Biduído estivese en disposición de chegar a acordo.
Nos derradeiros anos da anterior lexislatura, eu cheguei case a un acordo con eles de facer un campo de fútbol de herba artificial alí aproveitando a explanada que xa había do actual, e nese proxecto estaba a traballar cando foron as eleccións. 

Quero facerlle un pequeno homenaxe neste momento a Julián Díaz del Valle, co cal estaba naquel momento traballando nunha zona que superaba as dúas hectáreas, xuntando o campo de fútbol de Ventín, o anexo do campo de fútbol 7 e a masa común. Eu cría que era unha boa zona para crear unha área deportiva en condicións, pero co cambio de goberno quedou parado este proxecto.
O goberno actual presenta esta opción, e eu creo que ás veces vémonos todos obrigados a tomar decisións urxidos polas circunstancias, aínda que posiblemente recoñezamos que non son as mais rendibles, polo menos a medio prazo. Nós consultamos coa S.D. Milladoiro por saber qué lles parecía esta opción e eles, e na medida en que precisan o campo, están de acordo. Dende o noso punto de vista imos escoller o mal menor, porque o ideal tería sido conquerir unha área deportiva de dúas hectáreas.
O proxecto que acompaña a este documento dun campo de 90 por 50, que son as medidas mínimas, non ten gradas, é pequeno, pero é mellor  que nada”.
Intervén o voceiro do grupo municipal popular don Santiago Amor Barreiro para dicir: “Ao grupo municipal popular xúrdenlle unhas dúbidas. En primeiro lugar pensamos que a ubicación non é a mellor, como xa dixo o compañeiro do BNG. Tamén pensamos que os custes para a preparación do terreo se disparan. 
Estamos a favor de que  Milladoiro se dote de instalacións deportivas, porque nestes derradeiros anos non se fixeron instalacións deportivas novas excepto as que comentaba Xosé. Xa denunciamos que o campo de fútbol 7 está abandonado, e o que lle preguntamos ao equipo de goberno é se a previsión que ten de facer esta campo de fútbol desbota a idea que tiñan nese documento de “O Milladoiro que está por ver” dun campo de fútbol na baixada que va a Ventín”.
Intervén o concelleiro de Cultura e Deportes don Francisco Villaverde Marcos para dicir: “ Xosé espuxo a situación e as dificultades para atopar terreos axeitados no Milladoiro, así que nese aspecto, parécenos que esta é unha boa opción, estando ademais feito o proxecto, aínda que se están estudando algunhas variacións para ampliar o campo e cambiar a ubicación dos vestiarios, o que por outra banda non encarecería a obra. Mellor sería a previsión de Galdrachán, pero esa opción non é factible de momento. Cando o sexa, se se da o caso, traballaremos con ela.
Sobre o uso do campo de Biduído existe tirantez entre os directivos, o que produce dificultades, ademais dos problemas que crea a propiedade do campo, e que non queda moi “a man” para os veciños do Milladoiro.
Como dixo o señor Amor xa sabemos que non é a mellor ubicación,  pero se temos que esperar a ter un sitio mellor para facer as instalacións complementarias, ao mellor teríamos que esperar dez anos. Con esta solución, a única posible polo momento, podemos ter pronto o campo de fútbol”. 
Toma a palabra o señor alcalde don Carlos Antonio Fernández Castro para dicir: “ Moitas grazas. Abrimos unha segunda quenda de intervencións para os grupos municipais. Ten a palabra o señor Fernández López”.

Intervén o voceiro do grupo municipal do BNG don Xosé Manuel Fernández López para dicir: “ Respecto das instalacións diríalle aos representantes do grupo popular que aparte do campo de fútbol de Ventín dotouse tamén ao Milladoiro dunha instalación polideportiva, que non é de propiedade municipal pero que cubriu a demanda deportiva para os veciños do Milladoiro. Agora imos tomar unha decisión baseada na urxencia, que é a menos mala.

Neste momento a Deputación xa aprobou, no pleno do 31 de outubro, unha subvención nominativa de 200.000 euros para este campo de fútbol. Resulta un pouco temerario por parte  do grupo de goberno plantexar este asunto no pleno sen dispoñer do uso do terreo. Requírese para o cambio de uso da maioría absoluta e o goberno non a ten, por tanto que a Deputación acorde nun pleno a achega deses 200.000 euros e o goberno municipal o traia a pleno sen ter garantida a maioría suficiente é de certa temeridade. Pero como o grupo de goberno conta cunha oposición construtiva e non irracional nin radical, polo menos por parte do BNG, por moito que o señor alcalde se dedique nos medios a dicir que nós non queremos facer equipamentos, imos apoiar a proposta, pero queremos deixar claro que se non fora necesario o noso voto favorable o voto do BNG sería de abstención, por considerar que existen outras opcións  mellores”. 
Intervén o voceiro do grupo municipal popular don Santiago Amor Barreiro para dicir: “ En primeiro lugar pedir perdón ao compañeiro do BNG por esquecer a nave do polígono industrial do Milladoiro que se usa como polideportivo, unha nave por outra banda que creo recordar que lle custa ao concello mais de 3.000 euros ao mes, cartos que virían moi ben, por exemplo e como proposta nosa, para facer unha zona polideportiva cuberta nesa parcela de 7.000 metros de equipamento deportivo e deixar a parcela de equipamento social de 5.200 metros para destinar por exemplo a un viveiro de empresas ou edificio para asociacións sociais ou veciñais de Ames.
Nós estamos de acordo en que é necesario o campo de fútbol, pero un campo de fútbol en condicións, porque este vai ser escaso, o que xa quedou patente. Dende o grupo municipal popular ímonos abster porque entendemos que esta instalación non está de acordo coas demandas que agora mesmo existen no Milladoiro”.
Toma a palabra o señor alcalde don Carlos Antonio Fernández Castro para dicir: “ Moitas grazas. Ten a palabra o señor Villaverde para dar por rematado este punto”.
Intervén o concelleiro de Cultura e Deportes don Francisco Villaverde Marcos para dicir: “ O grupo de goberno non considera temerario traer este punto hoxe a aprobación. Sabíamos que pola necesidade e pola corresponsabilidade, era posible tomar o acordo, e agradecemos o voto favorable do BNG, porque sabe ben o seu voceiro que ás veces resolver un problema coma este é moi difícil.  Sabemos que non é a solución óptima, pero vai ser unha instalación completa e suficiente para a  práctica do fútbol por calquera equipo, non só para as categorías inferiores,  o cal tamén llo indico ao señor Amor. 
Sobre que a nave multiusos  custa moito diñeiro é certo, pero tamén é certo que é necesaria e incluso insuficiente para a demanda que temos, aínda temos moitos equipos que non  poden xogar, o que fai preciso facer o antes posible outro pavillón”.
Rematadas as intervencións, o Pleno da corporación, por maioría absoluta do número legal de membros da Corporación, cos votos a favor dos representantes dos grupos municipais socialista e do Bloque Nacionalista Galego e a abstención do grupo municipal popular, adopta os seguintes acordos :

Primeiro.- Cambiar o uso da parcela núm. 117 do Proxecto de Compensación do polígono industrial do Milladoiro de 5.270 m2, que pasa de equipamento social a equipamento deportivo, por darse os presupostos esixidos para elo no artigo 47.4 da Lei 9/2002, de 30 de decembro, de ordenación urbanística e protección do medio rural de Galicia (LOUGA), resultándolle de aplicación a partir deste momento a Ordenanza 73 do Plan Xeral de Ordenación Municipal do Concello de Ames.

O cambio de uso ven motivado polos razoamentos contidos nos informes obrantes no expediente, concretamente para posibilitar a construcción sobre as parcelas 117 e 118 do Proxecto de Compensación do polígono industrial do Milladoiro, dun campo de fútbol.
Segundo.- Remitir certificación do acordo que antecede aos servizos técnicos de Urbanismo e demais interesados no expediente.
Punto Cuarto.-  Aprobación do Regulamento de Funcionamento e Admisión do Viveiro de Empresas do Concello de Ames.
Toma a palabra o señor alcalde don Carlos Antonio Fernández Castro para dicir: “ Para presentar este punto ten a palabra dona Úrsula Seijas, concelleira da área”. 
Intervén a concelleira de Promoción económica, Turismo, Emprego e Medio ambiente, dona Úrsula Seijas Seoane para dicir: “ Boas noites e moitas grazas.  No ano 2006 o Concello de Ames puxo en marcha nas instalacións de Aldea Nova o Viveiro Municipal de Empresas. Este servizo naceu para prestar apoio ás iniciativas dos emprendedores locais xurdidas do Programa EQUAL Compostela social, e comezou a ser prestado con 3 despachos ademais dos espazos comúns. A día de hoxe o noso obxectivo é permitir o acceso e utilización a calquera iniciativa emprendedora, e non só a aquelas xurdidas deste programa EQUAL. Por iso, no pasado mes de xaneiro aprobouse en Xunta de Goberno Local a realización da obra de ampliación do Viveiro, proxecto que consiste en remodelar no centro de servizos múltiples de Aldea Nova un dos espazos existentes e convertelo en 4 novos despachos que se sumen aos 3 antes mencionados, e á sala de reunión das que xa se dispón.  
Deste xeito o Viveiro de Empresas do Concello de Ames disporá, unha vez levada a cabo a obra, dunha sala de reunións e de 7 despachos individuais de 13 a 17 m2, dotados todos eles do mobiliario necesario para o traballo, telefonía, comunicación de datos por internet e calefacción,  ademais dos servizos comúns de reprografía, fax e aparcadoiro. Estes servizos permitirán unha rápida instalación do negocio, evitando custes suplementarios, con aforro non só económico senón tamén de xestión, facilitando aos emprendedores a súa total implicación na actividade da súa empresa. Coa ampliación deste espazo físico de xestión pública se pretende   facilitar o establecemento, arranque e consolidación de novas empresas, e apoiar a viabilidade de empresas innovadoras xa existentes para a súa posterior inserción no mercado. 
O obxectivo fundamental é o apoio (e mais tendo en conta a complicación do momento económico actual) ao xurdimento e a continuidade de empresas de recente creación e a proxectos de autoemprego que, pola súa viabilidade, poidan contribuír en termos económicos, comerciais, de emprego e de innovación ao desenvolvemento do concello, favorecéndose aqueles que polo seu impacto sobre o emprego, interese social ou estratéxico,  así se determinen.  
Neste contexto xurde a necesidade de regular o acceso, uso e funcionamento do Viveiro de Empresas, así como os dereitos e obrigas dos emprendedores locais que sexan beneficiarios.  Precísase un regulamento que defina qué documentación é necesaria para a presentación de solicitudes, así como o lugar e prazo de entrega, cáles son os requisitos das iniciativas emprendedoras que poderá acoller o Viveiro (neste punto favorecerase a aquelas empresas de nova creación ou cunha vida inferior ou igual a 2 anos, que xeren postos de traballo e que utilicen as novas tecnoloxías para o desenvolvemento da súa actividade).  Precísase tamén establecer o proceso de selección (entendendo por tal o proceso de estudo de proxectos pola correspondente comisión de avaliación, a cal analizará os aspectos fundamentais do proxecto empresarial derivados dos plans económico-financeiros e ratios presentados no Plan de Negocio, e poderá tamén  valorar outras circunstancias tales como o interese público, a oportunidade, etc.)  Posteriormente procederase á  realización do informe de viabilidade,  e no suposto no que exista  concorrencia de solicitudes de proxectos que cumpriran os requisitos establecidos para ter a consideración de beneficiarios e que recibiran informe favorable, é necesario establecer un baremo selectivo que  ponderará  aspectos como o tipo de actividade desenvolta ou prevista, puntuando aquelas incluídas nos novos xacementos de emprego, o impacto sobre o emprego do territorio, valorando os contratos indefinidos creados ou existentes,  o fomento do emprego en colectivos desfavorecidos ou en risco de exclusión social, etc.  
Rematado o proceso de selección é necesario determinar a resolución do procedemento de selección e réxime de reclamacións e recursos, así como a inclusión dos proxectos que aínda sendo viables non resultasen elixidos, nunha lista de agarda. Posteriormente hai que definir aspectos mais prácticos,  como a sinatura do contrato,  o período de vixencia das adxudicacións,  e por último, hai que establecer normas de réxime interno de funcionamento que definan os dereitos, servizos, obrigas e responsabilidades dos usuarios do Viveiro, así como as pautas de funcionamento, xestión e organización necesarias para o seu bo funcionamento. 
Deste xeito defínense as características principais do funcionamento dos servizos do Viveiro, as responsabilidades polo uso das instalacións, a utilización dos espazos de uso común,  as obrigas dos beneficiarios en relación coa actividade e as obrigas, prohibicións e limitacións, as causas de resolución e o desenvolvemento das normas de funcionamento. 
Por estas razóns,  e porque é necesario apostar mais que nunca polas políticas de promoción económica e de emprego,  traemos a pleno este novo regulamento e pedimos, como non podía ser doutra maneira, a súa aprobación”.

Toma a palabra o señor alcalde don Carlos Antonio Fernández Castro para dicir: “ Moitas grazas pola súa presentación. Abrimos unha quenda de intervencións para os grupos municipais. Ten a palabra dona Olaia Alvite”.
Intervén a concelleira do grupo municipal do BNG dona Olaia Alvite del Río para dicir: “ Nós na comisión propuxemos modificar o artigo 8 punto 4, onde se define a puntuación por contrato indefinido, porque consideramos que deben puntuarse os postos de traballo existentes nas empresas de menos de dous anos do mesmo xeito que os das empresas de nova creación. Considerabamos que se debería tamén puntuar a aquelas empresas que tiveran xa empregados con contratos indefinidos, o cal se aceptou na comisión. 
O artigo 2 do regulamento di que o Viveiro cederá temporalmente o uso do espazo a cada empresa, e a mín gustaríame saber cal é o tempo estipulado. Tamén me gustaría que se me informara sobre as oficinas, porque hai unha inutilizada, e penso que se debería tentar de que non sexa un espazo infravalorado e infrautilizado”.
Intervén o voceiro do grupo municipal popular don Santiago Amor Barreiro para dicir: “ Xa temos comentado neste pleno que a figura de contrato que existe  neses locais parécenos arriscada, o local estará ocupado polas empresas por un período de cinco anos, comezándose con este acordo de comodato con Ruafer no ano 2006,  vencendo no 2011. Vemos con preocupación que as inversións que está facendo o concello anualmente na adecuación dos locais nun futuro se podan perder porque as empresas non queiran renovar este tipo de acordo. Tamén nos preocupa o feito de que o local non sexa propiedade municipal, o cal fai que tamén nun futuro o propietario poida rescindir  o contrato e se perda.
Neste punto da orde do día nos gustaría facer unha emenda, que non fixemos na comisión informativa,  para que na comisión de valoración estea presente,  ademais,  un membro de cada grupo municipal. A señora secretaria nos dirá se é posible facer esta emenda”. 
Intervén a concelleira de Promoción económica, Turismo, Emprego e Medio ambiente, dona Úrsula Seijas Seoane para dicir: “ Contestándolle a dona Olaia, como xa dixen na comisión informativa, nós dende un principio valorábamos os contratos indefinidos, tanto os existentes como os que se crearan, e modificámolo para que non houbera lugar a ningunha dúbida. 
Con respecto á súa pregunta sobre o tempo máximo, está estipulado no artigo 13.4, onde se di que o período máximo de permanencia será de dous anos a contar dende o día seguinte ao da sinatura do contrato de uso e disfrute do despacho adxudicado.
Respecto de que estea infrautilizado agora mesmo, teño que indicar que non é así, porque como xa dixen, este Viveiro foi froito do programa EQUAL Compostela social no 2006, cando eu aínda non formaba parte desta corporación, e nese programa estaban varios concellos ademais do noso, e de entre todos, o concello de Ames puntuou bastante ben no sentido de que fomos un dos que deron froito ao viveiro e ocupamos dous despachos, que son os que levan aí dende o principio, polo tanto que haxa tres é froito da xestión do programa EQUAL, así que se nós ampliamos é, evidentemente, coa idea de que se utilice o máximo posible, incluso para dar oportunidade non só a tres senón a sete.
Con respecto ao que plantexaba o señor Amor, tal e como dixemos na comisión informativa, a posibilidade que temos de momento é a de usar e disfrutar do centro de servizos múltiples de Aldea Nova ata o ano 2011, e a nosa intención é de mirar de qué xeito podemos quedarnos con ese local.
Respecto da emenda que plantexa o grupo municipal popular é á señora secretaria a quen corresponde indicar como proceder”.
Intervén a señora secretaria do concello dona Rosa Ana Prada Queipo para dicir: “ Como é unha emenda in voce o procedemento é, en primeiro lugar, votar a emenda”. 
Toma a palabra o señor alcalde don Carlos Antonio Fernández Castro para dicir: “ Teño que aclarar que cando se negociou a cesión do local de Aldea Nova se buscou a fórmula mais axeitada, mesmo economicamente, fórmula que ata agora deu un magnífico resultado. A utilización do edificio tamén foi satisfactoria ata o momento dadas as diversas actividades que se levaron a cabo nel. A figura do comodato se escolleu porque a empresa non aluga locais, e escollendo outra fórmula contractual tería que abrir unha conta contable e outra fiscal por un alugueiro simbólico dun euro mais ou menos anual e facer todo o trámite dos impostos, etc. A maioría das instalacións que se van facer alí son sempre coa premisa de que sexan recuperables no caso de que teñamos que deixalo, pero aínda así, de aquí ao 2011 é intención deste goberno buscar unha solución definitiva para ese local e nese sentido estamos traballando.
Non sería coherente que neste momento en que dispoñemos destas magníficas instalacións non as utilizáramos porque nalgún momento poden deixar de ser nosas. En termos económicos, o posible investimento que vaiamos facer alí de reparacións e melloras, ademais de recuperables,  tamén son unha especie de alugueiro que estamos pagando, é dicir, amortízase o equivalente a unha cantidade que no caso de alugueiro teríamos que pagar. Unha das alternativas posibles a este comodato sería buscar locais parecidos, e  se os atopamos,  alugalos  pagando renda, cousa que aquí non temos que facer. Así que temos sobradamente amortizado o investido alí, estes locais mesmo albergaron aos alumnos de educación infantil durante un curso académico completo, ata que se rematouo colexio Agro do Muíño.
En canto á emenda in voce do grupo municipal popular, que non foi formulada na comisión informativa,  non ten informe técnico nin xurídico ao respecto, a señora secretaria di que o procedemento é, en primeiro lugar,  someter a votación a inclusión da emenda na orde do día. Señor Amor, por favor, manifeste de novo o contido da mesma para que as concelleiras e concelleiros a coñezamos con precisión”
Intervén o voceiro do grupo municipal popular don Santiago Amor Barreiro para dicir: “ A emenda é que na comisión de valoración, exista un membro de cada grupo municipal”.
Toma a palabra o señor alcalde don Carlos Antonio Fernández Castro para dicir: “¿Como quedaría a composición,  segundo a súa emenda,  para que quede ben explicitado?” 
Intervén o voceiro do grupo municipal popular don Santiago Amor Barreiro para dicir: “ Na páxina 6, onde di composición e funcións da comisión de valoración de proxectos. A Comisión encargada do estudio, valoración e informe previo das solicitudes de admisión ao Viveiro de Empresas do Concello de Ames, así como da valoración das peticións de ampliación do prazo de permanencia que se realicen os admitidos con contrato en vigor.
A Comisión de Valoración de proxectos, estará constituída polo AEDL e os/as técnicos ou asesores que determine a Concellería de Promoción Económica, Emprego, Turismo e Medio Ambiente, o/a titular de dita Concellería e estará presidida polo Alcalde do Concello de Ames ou persoa en quen delegue, que se reunirá aos efectos, previa convocatoria do presidente da mesma,   propoñemos introducir que estea presente tamén  nesa Comisión de Valoración un membro de cada grupo municipal”.
Toma a palabra o señor alcalde don Carlos Antonio Fernández Castro para dicir: “Sometemos esta emenda a votación anunciando previamente que o grupo municipal socialista vai votar a favor, toda vez que non introduce ningunha dificultade de funcionamento e da unha maior sensación de participación e transparencia dos grupos presentes na corporación,  coa presenza ademais da daqueles a quen corresponde gobernar este concello, que son a concelleira da área e o alcalde”.
Intervén o voceiro do grupo municipal do BNG don Xosé Manuel Fernández López para dicir: “ O grupo municipal do BNG vai votar a favor, na medida en que introduce un elemento de maior representatividade da corporación municipal, criterio que nos parece apropiado.”
Rematadas as intervencións o pleno da corporación acorda por unanimidade dar  aprobación á inclusión na orde do día da emenda in voce presentada polo grupo municipal popular.
Toma a palabra o señor alcalde don Carlos Antonio Fernández Castro para dicir: “ Unha vez aprobada a emenda procede someter a votación a aprobación do Regulamento de Funcionamento e Admisión do Viveiro de empresas do Concello de Ames”.
Rematadas as intervencións, o Pleno da corporación, por unanimidade dos membros da Corporación, adopta os seguintes acordos :

Primeiro.- Aprobar provisionalmente o Regulamento de funcionamento e admisión do Viveiro de Empresas do Concello de Ames, cuxo texto figura como Anexo I deste acordo.

Segundo.- Someter o Regulamento aprobado provisionalmente a exposición pública por prazo de 30 días hábiles a efectos de reclamacións. No suposto de non presentarse reclamacións a aprobación provisional quedará elevada a definitiva.
ANEXO I
REGULAMENTO DE FUNCIONAMENTO E  ADMISIÓN DO VIVEIRO DE EMPRESAS DO CONCELLO DE AMES

TÍTULO PRIMEIRO. DISPOSICIÓNS XERAIS

Artigo 1. – Obxecto.

Este texto ten por obxecto regular o uso e funcionamento do Viveiro de Empresas do Concello de Ames, así como os dereitos e obrigas dos seus beneficiarios ou beneficiarias. O viveiro estará xestionado polo Concello de Ames a través da Concellería de Promoción Económica, Emprego, Turismo e Medio Ambiente.

Correspóndelle ao Concello de Ames a aprobación e, se é o caso, a modificación do presente regulamento. Este regulamento será complemento das cláusulas contidas nos contratos subscritos entre adxudicatarios/as e o Concello de Ames que regulan especificamente a prestación dos servizos e o réxime de utilización. 

Artigo 2.- Definición do Viveiro de Empresas.

O Viveiro de Empresas constitúese como un espazo físico, de xestión pública, co obxecto de facilitar o establecemento,  o arranque e a  consolidación de novas empresas ou apoiar a viabilidade de empresas innovadoras xa existentes, para a súa posterior inserción no mercado.

O viveiro cederá temporalmente o uso dun espazo e dunhas instalacións ás novas empresas beneficiarias e estas, ademais, poderán gozar dunha serie de servizos básicos.

O obxectivo fundamental é o apoio ao nacemento e á continuidade de empresas de recente creación e de proxectos de autoemprego que, pola súa viabilidade, poidan contribuír en termos económicos, comerciais, de emprego ou de innovación ao desenvolvemento do Concello de Ames. Favoreceranse aqueles proxectos que, polo seu impacto sobre o emprego e interese social ou estratéxico, así se determinen. 

Artigo 3.- Localización e instalacións.

O viveiro sitúase  no contorno da localidade de Bertamiráns, na rúa da Ribeira, Urb. Aldea Nova. As instalacións coas que conta o Viveiro de Empresas do Concello de Ames son as seguintes:

· 7 despachos privados e individuais de 13 m2 a 17 m2 equipados, cada un deles, co seguinte mobiliario e servizos:

· Dúas mesas de traballo con cadeiras, confidentes e arquivo.

· Iluminación, instalación de electricidade, telefonía e comunicacións de datos por banda ancha.

· Sala de reunións independente.

· Servizos comúns, reprografía, fax.

· Aparcadoiro 

· Acceso á internet 

· Calefacción. 

Estes servizos permitirán unha rápida instalación do negocio no viveiro e evitarán custos suplementarios con aforro económico e de xestión, co obxecto de facilitarlles  aos/as emprendedores/as a súa total implicación na actividade da súa empresa. 

Artigo 4. – Beneficiarios/as.

As iniciativas emprendedoras que poderá acoller o viveiro de empresas, coa intención de potenciar proxectos innovadores, terán que cumprir os seguintes requisitos:

1. Terán que ser empresas de nova ou recente creación. Para estes efectos, no caso das sociedades, terase en conta a data de outorgamento da escritura de constitución , e, no caso das persoas físicas, a data de alta no Réxime Especial de Traballadores Autónomos. Atenderase especialmente a verificación da antigüidade da actividade declarada e esta non poderá ser superior, en ningún caso, aos 24 meses dende a data de presentación da solicitude.

2. A empresa que acceda ao viveiro terá que ter, no momento de sinatura do contrato de uso despacho, a consideración de PEME con menos de 10 traballadores e  o seu capital non poderá estar participado en máis dun 25 % por empresas que non sexan PEMES. As empresas ou os/as traballadores/as autónomos aspirantes deberán estar legalizadas, en todo caso, antes do acceso ao servizos do viveiro de empresas..
3.  A actividade terá que ser xeradora de postos de traballo, por conta propia ou por conta allea.

4. A utilización das novas tecnoloxías terá que ser necesaria para o desenvolvemento da actividade empresarial.

5. A iniciativa empresarial terá que ser declarada como viable pola Comisión de Valoración de Proxectos.

Artigo 5. - Actividades excluídas.

Están excluídas as actividades que xeren externalidades que prexudiquen o funcionamento normal do Viveiro e a convivencia nel de conformidade co establecido no presente regulamento. A xustificación das causas da exclusión por este concepto recollerase por escrito nun informe da comisión de avaliación.

Artigo 6. - Estudo de proxectos.

1. A comisión de avaliación ou a que, no seu caso, se constitúa ocuparase do estudo e do informe de viabilidade das solicitudes admitidas, así como, se é o caso, das prórrogas de permanencia e da resolución dos conflitos de convivencia entre as empresas ou empresarios/as que ocupen o viveiro.

2. No tempo de tramitación e estudo dos proxectos empresariais presentados poderase esixir a presentación de canta documentación se precise para a correcta valoración dos proxectos. 

Artigo 7.- Informe de viabilidade.

1. O estudo da viabilidade do proxecto recolle a análise dos aspectos fundamentais do proxecto empresarial derivados dos plans económico-financeiros e das ratios presentadas no plan de negocio. O informe de viabilidade estará baseado nas puntuacións outorgadas conforme á estrutura do plan establecido no anexo II.

2.- Así mesmo, poderase incorporar a valoración doutras circunstancias que implique a petición, tales como o interese público, a oportunidade, a conveniencia ou a necesidade para a empresa, etc. Este factor valorarase de igual xeito que o resto de áreas do citado anexo II.

Artigo 8.- Baremo selectivo.

No suposto de que exista concorrencia de solicitudes, os proxectos que cumpran os requisitos establecidos para ter a consideración de beneficiarios e que recibiran informe favorable de viabilidade serán ponderados conforme aos seguintes criterios e baremos de puntuación:

1. Informe de viabilidade. 

O informe de viabilidade emitido pola comisión de valoración poderá sumar ata 5 puntos.

2. Antigüidade do negocio.

As iniciativas de nova creación serán valoradas con 2 puntos; as empresas ou iniciativas con menos dun ano de actividade valoraranse con 1.5 puntos; as empresas e iniciativas de un a dous anos de actividade puntuaranse 0.5 puntos.

3. Tipo de actividade desenvolta ou prevista.

As iniciativas que pretendan desenvolver actividades incluídas nos 

novos xacementos de emprego, así definidos pola Consellería de Traballo da Xunta de Galicia, valoraranse con 3 puntos.

4. Impacto sobre o emprego do territorio.

As iniciativas valoraranse con 1 punto por cada contrato indefinido que se cree ou que estea creado no momento da solicitude; esta puntuación axustarase, no caso de ser un contrato a tempo parcial, á porcentaxe da xornada que estipule. Os traballadores que estean inscritos por conta propia asimilaranse aos traballadores indefinidos sempre e cando se demostre a súa condición de socios traballadores da empresa. A puntuación máxima acadable neste apartado é de 5 puntos.

5. Fomento do emprego en colectivos desfavorecidos ou en risco de exclusión social.

Por cada traballador ou traballadora pertencente aos colectivos definidos na Orde anual de promoción do emprego autónomo outorgarase 1 punto. A puntuación máxima acumulable por este concepto será de 3 puntos. Se a iniciativa a presentan persoas emprendedoras que tivesen participaran nalgún programa/curso ou acción derivada das políticas activas de emprego desenvoltas polo Concello de Ames, valorarase,  a maiores, con 2 puntos.

6. Se proxecto ou a empresa ten a consideración de  economía social, valorarase con 1 punto.

7. As iniciativas que se comprometan por escrito a establecerse no territorio unha vez rematado o período de permanencia no viveiro de empresas valorárase con 2 puntos.

8. En caso de producirse empate entre os proxectos valorados, primará a puntuación obtida no apartado de informe de viabilidade. De continuar a mesma puntuación, terase en consideración a orde de chegada das solicitudes.

Artigo 9.- Resolución do procedemento de selección e réxime de reclamacións e recursos. 

Rematado o proceso de selección conforme ao establecido nos artigos anteriores, o alcalde ou o órgano en quen delegue procederá a realizar a adxudicación definitiva dos locais, baseándose nos informes realizados e nos resultados derivados da aplicación do baremo selectivo. O resultado da adxudicación seralles notificado aos/as interesados/as. A partir desa notificación, poderán esixirse os documentos que acrediten a veracidade dos datos presentados e calquera outra documentación necesaria. 

Contra a resolución adoptada polo órgano competente, o/a interesado/a poderá interpoñer os recursos que procedan, de acordo do disposto na normativa reguladora.

Artigo 10.- Documentación e presentación de solicitudes.


O Concello de Ames, a través da Concellería de Promoción Económica, Emprego, Turismo e Medio Ambiente, facilitará a documentación e a información necesaria para que os/as interesados/as coñezan as instalacións, características e servizos que se prestan no viveiro de empresas. Con este obxecto, xunto co modelo de solicitude, facilitaranse as características do contrato de uso das instalacións do viveiro, as tarifas de utilización, unha copia do presente regulamento e os planos dos despachos.

Xunto co modelo de solicitude os/as interesados/as deberán presentar a seguinte documentación:

1. NIF do/s promotor/es ou promotora/as ou CIF da empresa.

2. Currículo e informe de vida laboral do promotor/a ou promotores/as. 

No caso de tratarse de promotores/as incluídos/as en colectivos desfavorecidos ou en risco de exclusión social, a documentación que así o acredite.

3. Plano de empresa (se a empresa xa está funcionando, achegaranse os xustificantes dos datos económicos rexistrados por esta), incluído o plan de viabilidade dende o punto de vista técnico, económico e financeiro.

4. Escritura de constitución debidamente rexistrada (para o caso de sociedades) e alta no  Réxime Especial de Traballadores Autónomos (para o caso de persoas físicas).

5. Declaración censual de alta no Censo de Obrigas Tributarias ou no censo que o substitúa. (Modelo 036).

6.-  Documentación acreditativa de que se atopa ao día nas obrigas tributarias estatais e autonómicas e de que non ten pendente o pagamento de ningunha débeda coa Administración pública da Comunidade Autónoma.

7.- Contratos e altas na seguridade social do persoal que vaia desenvolver o seu traballo nas instalacións do viveiro.

Unicamente as empresas non constituídas poderán entregar os dous últimos documentos, xunto co CIF, cunha antelación mínima de cinco días hábiles previos á sinatura do contrato. Neste caso conservaráselles a data da solicitude.

Artigo 11.- Lugar e prazo de entrega de solicitudes.

A solicitude, acompañada da documentación necesaria, deberá entregarse no Rexistro das Oficinas Municipais do Concello de Ames. Como comprobante de recepción achegarase un duplicado da solicitude con data e  selo do Concello de Ames.

O prazo de presentación de solicitudes será de corenta e cinco días naturais, contados dende o día da publicación da convocatoria de ocupación de prazas do viveiro de empresas. Esta publicación farase, cando menos, nun periódico de tirada autonómica, no BOP e no taboleiro de anuncios do Concello. Co fin de conseguir a máxima difusión, o anuncio da convocatoria inserirase na páxina web do Concello e nos demais medios que,  para estes efectos, dispoña habitualmente o Concello de Ames.

Artigo 12.- Proxectos en agarda.

Aquelas solicitudes de beneficiarios/as que, aínda sendo viables económica e tecnicamente, non resultasen elixidas para accederen aos locais integrarán a lista de agarda. Esta listaxe utilizarase, tamén por orde de puntuación, para cubrir as vacantes que se produzan. A lista de agarda terá unha validez dun ano; transcorrido ese tempo, deberase revalidar mediante unha nova convocatoria.

Artigo 13.- Sinatura do contrato e período de vixencia das adxudicacións.

1.- Unha vez comunicada a decisión do Concello de Ames de conceder a adxudicación do local á empresa ou iniciativa empresarial, procederase á asinar o contrato de uso do despacho adxudicado. O Concello compulsará os documentos correspondentes á escritura de constitución da empresa, así como a alta no Réxime de Especial de Traballadores Autónomos e a declaración censual de alta no Censo de Obrigacións Tributarias ou no censo que o substitúa. (Modelo 036), e dará fe do contrato trala sinatura dos autorizados pola empresa e polo alcalde ou concelleiro en quen delegue.

2.- O prazo máximo que pode transcorrer entre a  adxudicación e  a sinatura do contrato será de dous meses.

3.- A efectividade do ingreso e instalación no viveiro farase no prazo máximo dun mes, contado dende o día seguinte á sinatura do contrato.

4.- O período máximo de permanencia no viveiro de empresas será de dous  anos, contados dende o día seguinte á sinatura do contrato de uso do despacho adxudicado.

Artigo 14.- Composición e funcións da Comisión de Valoración de Proxectos.

A comisión encargarase do estudo, valoración e informe previo das solicitudes de admisión ao Viveiro de Empresas do Concello de Ames, así como da valoración das peticións de ampliación do prazo de permanencia que realicen os/as admitidos/as con contrato en vigor. 

A Comisión de Valoración de Proxectos estará constituída polo Axente de Emprego e Desenvolvemento Local e polos/as técnicos ou asesores que determine a Concellería de Promoción Económica, Emprego, Turismo e Medio Ambiente, polo/a titular de dita Concellería. Estará presidida polo alcalde do Concello de Ames ou pola persoa en quen delegue. Tamén formará parte un membro de cada grupo municipal. 
.Reunirase previa convocatoria do presidente ou presidenta.  

ANEXO I. NORMAS DE FUNCIONAMENTO INTERNO DO VIVEIRO DE EMPRESAS DE AMES

As normas de funcionamento interno son necesarias para definir e establecer os dereitos, servizos, obrigas e responsabilidades dos/as usuarios/as do viveiro de empresas, así como as pautas de funcionamento, xestión e organización necesarias para o bo desenvolvemento  do viveiro de empresas.

1. Obxecto.-

As presentes normas de funcionamento ordenan o uso do espazos, bens e servizos vinculados ao viveiro de empresas e son complemento das cláusulas contidas nos contratos de prestación de servizos do viveiro asinados polos/as adxudicatarios/as. A sinatura do contrato implica o coñecemento, a aceptación e o cumprimento integro das normas que aquí se especifican.
2. Características do funcionamento dos servizos do viveiro de empresas.-

2.1. Horario. O horario de uso dos despachos será libre por parte dos adxudicatarios/as e estará condicionado a que se realicen modificacións ou obras. Se é o caso, estas modificacións ou obras notificaranse con suficiente antelación.

2.2. O acceso aos espazos comúns, estará determinado polo calendario laboral local. O horario normal de uso será das 9.00h ás 14.00h e das 16.00 ás 20.00 horas.

2.3. O acceso fóra dos horarios e días establecidos estará sometido a autorización previa da Concellería de Promoción Económica, Emprego, Turismo e Medio Ambiente, logo de petición razoada por parte dos/as adxudicatarios/as.

2.4.  As persoas que estean presentes nas instalacións do viveiro, estarán obrigadas a identificarse e xustificar a súa presenza nas instalacións, se así llelo require o persoal do Concello de Ames. Para estes efectos os/as adxudicatarios/as deberán comunicar a identificación da persoa ou persoas que desenvolvan habitualmente o seu traballo nas instalacións ao inicio do período de utilización do despacho e sempre que exista unha modificación da relación do persoal inicialmente previsto.

2.5. A Concellería de Promoción Económica, Emprego, Turismo e Medio Ambiente reserva para si o dereito de admisión de calquera persoa que coa súa conduta poida alterar ou supoñer algún prexuízo para os bens, a seguridade ou os intereses xerais do viveiro de empresas. Os/as adxudicatarios/as deberán colaborar nas accións que para a súa efectividade se establezan.

2.6. A Concellería de Promoción Económica, Emprego, Turismo e Medio Ambiente disporá dun xogo de chaves de acceso aos despachos, para poder acceder ante calquera situación de emerxencia ou por razóns de seguridade das instalacións. Os/as adxudicatarios/as disporán de dous xogos de chaves do despacho concedido, de cada unha das portas de acceso exterior, das portas que limitan o acceso ás zonas de despachos e das portas das instalacións de uso común. Está totalmente prohibida a realización particular de copias novas, agás autorización expresa e motivada outorgada pola Concellería de Promoción Económica, Emprego, Turismo e Medio Ambiente.

2.7. Limpeza. A Concellería de Promoción Económica, Emprego, Turismo e Medio Ambiente será a responsable da limpeza das zonas de uso común. Os/as adxudicatarios/as serán responsables de manter os despachos individuais nas condicións de hixiene, limpeza e conservación axeitadas. Para estes efectos, os horarios de limpeza serán, con carácter preferente, fóra do horario establecido, con carácter xeral, para a atención ao público.

3. Responsabilidades polo uso das instalacións.

3.1. Os adxudicatarios estarán obrigados a comunicar calquera deficiencia ou avaría que se produza nas instalacións de uso común, así como as producidas no despacho propio. Neste caso, serán responsables da reparación e restauración das instalacións do despacho para devolvelas ao estado no que foron inicialmente entregadas.

3.2.  O Concello de Ames non será responsable, en ningún caso, dos danos, roubos ou prexuízos que se causen nos despachos e zonas de uso común de utilización por parte dos/as adxudicatarios/as, salvo as instalacións xerais e básicas do edificio.

3.3. Cada adxudicatario/a contratará unha póliza de seguros de, cando menos, 1500 € ou aval bancario pola mesma cantidade, destinado a cubrir as continxencias derivadas dos danos sobre o continente e sobre o mobiliario, equipamentos informáticos e material de oficina, que se entregue no momento da toma de posesión do despacho. Todo este material será debidamente relacionado e inventariado e asinarase a  súa entrega no momento da toma de posesión. O aval devolverase ao interesado o dous meses despois do vencemento e do cumprimento efectivo de todas as obrigas contraídas co viveiro, ou a parte restante, se é o caso.

3.4. Os/as adxudicatarios/as estarán  obrigados a cumprir e a facer cumprir todas as normas de prevención e seguridade establecidas para o viveiro.

3.5.  Está totalmente prohibido facer calquera tipo modificación no deseño das partes internas e externas dos despachos e das zonas de uso común. O Concello de Ames facilitará espazos específicos para a publicitación e identificación das empresas que se establezan no viveiro. Previa solicitude expresa dos/as adxudicatarios/as, poderanse colocar elementos non permanentes. Neste caso, a concellería competente, poderá facilitar a instalación.  

4.- Utilización dos espazos de uso común.

As empresas adxudicatarias poderán utilizar a sala de xuntanzas, por orde de petición, cando a mesma poda establecerse con anterioridade, cando non sexa posible establecerse antelación na realización  UTILIZACIÓN da mesma e por razóns de urxencia poderana utilizar libremente os adxudicatarios, respectando criterios equitativos de reparto na frecuencia do uso, racionalidade en canto a tempo de utilización e horario e coidado nas instalacións.

5. Obrigas dos beneficiarios en relación coa actividade.

1. Semestralmente deberá presentarse a documentación que acredite a vixencia da actividade empresarial. Esta xustificarase coa presentación do último recibo de pagamento de Autónomos na Seguridade Social ou na Mutualidade do colexio profesional, se é o caso, así como cunha relación das facturas emitidas no período.

2. No caso de cesar a actividade antes de que remate o período establecido na resolución de concesión, deberá comunicarse por escrito, con dez días de antelación á data na que se faga efectivo o cesamento..

6. Obrigas dos/as beneficiarios/as e prohibicións e limitacións en relación co uso das instalacións do viveiro.

1. Está prohibida a utilización do despacho ou das zonas comúns para calquera actividade ou uso que non se corresponda co obxecto da actividade da empresa e do viveiro de empresas.

2. Está prohibido o subarrendamento, a cesión ou a entrega dos espazos ou bens do viveiro a terceiros, salvo autorización excepcional e expresa do Concello de Ames.

3.- Esta prohibida a non utilización por un longo período de tempo e sen xustificación do despacho adxudicado.

4.- Os/as beneficiarios/as están obrigados a realizar o pagamento derivado das obrigas contractuais polo consumo telefónico, limpeza, servizos de internet, de fax e reprografía, no prazo de dous meses dende que o Concello de Ames xire as correspondentes liquidacións periódicas, salvo que se contraten directamente estes servizos cos correspondentes provedores. En calquera caso, será causa de resolución do contrato o impago das obrigas contractuais por un período de seis meses.

7. Causas de resolución.

Poderá ser causa de resolución do contrato, o incumprimento das obrigas, limitacións e deberes establecidos na presente ordenanza.  

8. Desenvolvemento das normas de funcionamento.

As presentes normas de réxime de funcionamento poderán ser obxecto de desenvolvemento cando se considere necesario, en atención ao carácter singular e innovador deste proxecto, un proxecto que require de unha adaptación e mellora continua de acordo coas necesidades da posta en marcha das iniciativas empresariais. 

ANEXO II. PLAN DE NEGOCIO

1.- Datos dos/as promotores/as.

Experiencia profesional, formación, calidades,... 

2.- Datos do proxecto ou iniciativa empresarial:

	Nome da empresa:
	CIF/NIF:

	Sector de actividade:

	Enderezo:

	Localidade:
	CP:

	Teléfono:
	Fax:

	Forma xurídica:

	Data de constitución:

	Data prevista de inicio de actividades:

	Nº de socios:
	Nº de socios traballadores:

	Nº de persoas contratadas:

	Correo Electrónico:


3.- A idea: descrición polo miúdo da idea de negocio/actividade que se vai desenvolver ou que está xa en funcionamento. Características máis salientables

4.- Produtos ou servizos que se van a ofertar.

5.- Estudo do mercado. 

- Ámbito xeográfico.

- Características do mercado.

- Evolución. 

- Nicho no que se inscribe.

- Análise DAFO. 

- Análise da competencia.

6.- A clientela.

7.- Provedores/as.

8.- Plan de produción ou de prestación do servizo.

Fluxograma de como se van a producir os produtos ou os servizos nas distintas fases do proceso; persoas e medios que interveñen.

9.- Plan de márketing  e vendas. 

Prezo, distribución, accións e orzamento de márketing,...

10.- Plan de produción

11.- Plan de recursos humanos.

12.- Plan económico-financeiro


Plan de investimentos


Plan de financiamento 


Contas provisionais.


Previsión de tesourería


Balance de situación.

13.- Outros datos ou contidos que se consideren de interese para coñecer en maior profundidade as características do proxecto

C) PARA CONTROL DO GOBERNO:
Punto Quinto.-  Mocións.

Toma a palabra o señor alcalde don Carlos Antonio Fernández Castro para dicir: “No momento da convocatoria deste pleno non había ningunha moción presentada, co cal pasamos ao punto seguinte”.
Punto Sexto.-  Rogos e Preguntas.
Rogos.- 

Intervén a concelleira do grupo municipal do BNG dona Olaia Alvite del Río para formular o seguinte rogo:
 Primeiro rogo:   Formulo este rogo por enésima vez, por favor, que faga chegar a este grupo municipal a certificación de secretaría sobre a remisión á Xunta Consultiva de Contratación Administrativa, tal e como se acordara por unanimidade no pleno de 14 de abril de 2008,  e que solicitaramos por escrito, relativo ao asunto da adxudicación do contrato de comedores escolares.
Intervén o señor alcalde don Carlos Antonio Fernández Castro para dicir: Tomamos nota do seu rogo. 

Intervén o voceiro do grupo municipal popular don Santiago Amor Barreiro para formular o seguinte rogo:

Segundo rogo:  O meu rogo é para que se comprobe  unha placa na praza onde está a capela da Madalena, no Milladoiro, que pon “Plazoleta do Porto”,  hai que revisar se está ben colocada ou se ten que poñer outro nome.

Intervén o señor alcalde don Carlos Antonio Fernández Castro para dicir:  Estanse revisando por parte dos servizos municipais todas as placas, porque a empresa vai colocándoas e detectamos xa algún erro. Nun número tan grande de placas é posible que os mesmos operarios, que levan un plano coas ubicacións, podan trabucarse. 
Preguntas.- 
Intervén a concelleira do grupo municipal do BNG dona Mercedes Vidal Baamonde para formular a seguinte pregunta: 
Primeira pregunta: A primeira das miñas preguntas vai dirixida á concelleira de Educación, dona Isabel Pereiro. No pasado pleno falamos da inquietude do consello escolar de Ventín sobre a ampliación ou non do colexio, e saber onde se ían escolarizar os nenos. Aquel día comentei que se ían dirixir ao señor alcalde, o que me consta que xa fixeron, porque nos mandaron unha copia da carta a todos os membros e tamén á conselleira de educación. Hoxe pola mañá chamaron da Consellería á escola para poñer unha cita o próximo día dous, pero unicamente para o director do colexio. A miña pregunta é se neste mes vostede, como concelleira de educación,  ten algunha información mais sobre o estudo de viabilidade do colexio ou do proxecto de ampliación, ou  se sabía algo desta reunión coa conselleira de educación.
Intervén a concelleira de Educación e Servizos complementarios, dona Isabel Pereiro Vila para dicir: Da reunión non tiña información,  sobre o estudo de viabilidade non teño mais información que a que tiña o mes pasado.
Segunda pregunta: A segunda pregunta é para don Gustavo Nieto, me gustaría que me explicara agora e se non pode ser agora, por escrito mais tarde, cal é a problemática que hai en Biduído de Abaixo cunha marquesiña, porque eu comprometinme diante dos meus veciños en traer este tema aquí e aclaralo, xa que eles non foron quen de explicarmo ben.
Intervén o concelleiro de Infraestruturas e Obras, Servizos básicos, Parques e xardíns don Gustavo Nieto Santiago para dicir: Explícollo eu  agora. Cando se fixo a Travesía de Biduído de Abaixo había unha marquesiña que se retirou, e cando xa estaba a obra feita (eu non estaba aínda de concelleiro pero coñezo o tema) non quedou sitio adecuado para colocar a marquesiña. Falouse con varios veciños por ver onde se podería ubicar, e en principio parece que se cedía un terreo, pero logo resultou que non a querían alí. A verdade é que hai problemas para atopar onde colocala, porque ou tapamos a beirarrúa ou non hai ubicación posible.
Intervén o voceiro do grupo municipal do BNG don Xosé Manuel Fernández López para formular as seguintes preguntas: 

Terceira pregunta: Pregúntolle a quen corresponda,  a don Gustavo Nieto ou no seu caso ao alcalde, sobre un tema referente á parroquia de Trasmonte, onde no ano 2007 ou 2008 se executou un proxecto de mellora do campo da festa que supuxo unha mellora importante, pero segundo se nos dixo varias veces por parte da Asociación de Veciños, eles demandan dende hai tempo completar esa mellora con dúas construcións tipo almacén, ou similar, para albergar distinto tipo de material que precisan as actividades propias da Asociación de Veciños. Eles dixéronme que o goberno municipal se comprometera e executar esa obra ¿cando pensan cumprir ese compromiso? ¿neste ano 2009? ¿canto  diñeiro é o que fai falta?
Intervén o concelleiro de Infraestruturas e Obras, Servizos básicos, Parques e xardíns don Gustavo Nieto Santiago para dicir: Estamos buscando financiación para facelo. Trátase dun almacén e dun bar, proxecto hai, e a intención é que sexa neste ano. Os cartos necesarios son 50.000 euros.
Cuarta pregunta: É en relación cun tema xa manido, a numeración das casas. O goberno municipal se comprometeu varias veces a solucionalo. O último compromiso era para xaneiro do 2009 e non se fixo. Despois falouse de principios do verán, e debe ser o terceiro compromiso público que adquiren, pero mentres tanto temos constancia de que hai varias decenas de veciños que se ven obrigados a recoller as cartas en correos. Tamén temos constancia de que hai algún veciño que pasou polo concello a pedir que se numerase a súa casa, e se non nos mentiron, se lles facilitou número, en concreto a undeles o 22A dunha aldea. Eu, como prefiro ir á fonte limpa, pregunto neste pleno se iso foi así, e se o foi ¿que criterios se seguen para dar número a certos veciños e á maioría non? ¿deuse algún número novo na aldea de Castelo?
Intervén o concelleiro de Infraestruturas e Obras, Servizos básicos, Parques e Xardíns don Gustavo Nieto Santiago para dicir: Iso non é así. Número novo non se deu ningún.  Agora mesmo temos rematada a parroquia de Bugallido, estamos cos derradeiros axustes. 
Intervén o concelleiro do grupo municipal do BNG don Vítor Vicente Díaz para formular as seguintes preguntas: 

Quinta pregunta: A miña pregunta vai dirixida á concelleira dona Isabel Pereiro e refírese ás axudas para pago de libros de primaria. A convocatoria saíu en agosto e houbo prazo ata o doce de setembro. A entrega de documentación foi ata finais de novembro, e aínda hoxe hai usuarios que non recibiron notificación nin de concesión nin de denegación ¿sabe vostede cantos usuarios faltan por contestar e cando se lles dará resposta?
Intervén a concelleira de Educación e Servizos complementarios dona Isabel Pereiro Vila para dicir: Temos mais peticións das que estaban previstas no orzamento, así que entre a concellería de Educación e o departamento de Intervención estamos á procura de obter mais cartos para que podan entrar todas as solicitudes de usuarios que cumpran os requisitos, porque non se fixo por concorrencia competitiva a convocatoria.
Sexta pregunta: A segunda das miñas preguntas vai dirixida ao señor alcalde, apelando á súa boa memoria e agardando que ésta non sexa selectiva ¿lémbrase vostede de que se solicitara informe da Xunta Consultiva  sobre a posible incompatibilidade da concelleira de Educación?
Intervén o señor alcalde don Carlos Antonio Fernández Castro para dicir: Pois lembro que se solicitara algún documento, pero non teño agora mesmo constancia. Revisareino.
Intervén o concelleiro do grupo municipal do BNG don David Santomil Mosquera para formular a seguinte pregunta: 

Sétima pregunta: Pregúntolle a don Gustavo Nieto en relación a un escrito que presentamos o 9 de xaneiro deste ano referente ao aliñamento das farolas da Avenida Rosalía de Castro no Milladoiro. Respostounos o concelleiro de Obras señor Nieto con data do 23 de xaneiro, o cal lle agradezo. Ese mesmo día presentamos tamén dous escritos, un deles dirixido ao departamento de patrimonio, do cal aínda non temos resposta. A resposta do concelleiro Nieto facía referencia a que a empresa adxudicataria do alumeado do Nadal corrixiría, na vindeira semana, a inclinación das farolas e repararía as deterioradas. Xa pasou un mes e aínda están sen amañar ¿teñen pensado reparar as farolas na vindeira semana ou temos que seguir agardando?
Intervén o concelleiro de Infraestruturas e Obras, Servizos básicos, Parques e xardíns don Gustavo Nieto Santiago para dicir: Mandámoslles varios fax á empresa demandándolles o arranxo, o derradeiro foi o día 18 deste mes, lles dicíamos que tiñan que arreglalo, e  facíamos referencia ao prego de cláusulas no punto que di que o contratista sería responsable de todos os danos feitos a terceiros. A súa derradeira contestación é do día 24 de febreiro, onde nos din que os técnicos da empresa estaban o venres pasado no Milladoiro con José Ramón, o electricista do concello, para ver a ubicación exacta das farolas,  e que estaban buscando unha grúa mais potente e que agardan ter solucionado o problema para este fin de semana. Eu estou en contacto permanente con eles.
Intervén a concelleira do grupo municipal popular dona María Dolores Fernández Álvarez para formular a seguinte pregunta:
Oitava pregunta: Yo voy a retirar mi pregunta porque se refería, como la formulada por el voceiro del BNG, a la numeración de determinadas casas y ya fue contestada.
E non habendo mais asuntos de que tratar, o señor alcalde presidente dou por rematado o acto e levantou a sesión ás vinte e unha horas e corenta e cinco minutos do día vinte e seis de febreiro  de 2009 , de todo o que eu como secretaria certifico.

Vº Prace                                                                        A secretaria

O alcalde,

